
Bantahan Awam 
 

Bantahan awam adalah merupakan satu peringkat di dalam penyediaan 

Draf Rancangan Struktur yang mana orang awan perlu dimaklumkan 

mengenainya sebagaimana yang diperuntukan dalam Akta 172 di bawah 

Seksyen 9(2), 9(3) dan 10(3). Dalam hal ini, orang awan berhak membuat 

bantahan terhadap Draf Rancangan Struktur tersebut kepada pihak 

jawatankuasa yang terlibat mengikut masa yang telah ditetapkan. 

Langkah seperti ini dapat memastikan perancangan yang bakal 

dijalankan akan memberikan faedah kepada semua pihak dan tanpa 

mengabaikan kepentingan orang awam. Idea-idea bantahan yang 

dikemukakan itu haruslah dipertimbangkan dengan sewajanya oleh pihak 

jawatankuasa. 

 

 

Bayaran Pemajuan 
 

Bayaran pemajuan menurut seksyen 32(1) Akta 172 adalah ‘jika sesuatu 

rancangan tempatan atau sesuatu perubahan rancangan tempatan 

menerbitkan sesuatu perubahan penggunaan, ketumpatan atau luas 

lantai berkenaan dengan mana-mana tanah hingga menaikkan nilai tanah 

itu, suatu bayaran pemajuan hendaklah dilevi berkenaan dengan sesuatu 

pemajuan tanah yang dimulakan, diusaha, atau dijalankan mengikut 

perubahan itu’.  

  

 

Garis Panduan Perancangan 
 

Garis panduan perancangan merupakan satu alat kawalan pembangunan 

yang seragam di peringkat negeri dan pihak berkuasa perancang 

tempatan. Setiap garis panduan akan menggariskan kegunaan tanah yang 

sesuai dan keperluan fizikal dan kejuruteraan minimum yang perlu 

dipatuhi oleh pihak pemaju bagi permohonan pembangunan yang 

dikemukakan. Fungsi asas garis panduan perancangan adalah untuk 

menyelaras pembangunan bagi memastikan keperluan asas dan 

kesejahteraan hidup masyarakat dan alam sekitar tidak terjejas. Ia juga 

menjadi satu asas penduan bagi pemaju dan juga pihak berkuasa 

perancang tempatan dalam proses kelulusan permohonan pemajuan.  

 

 

Garisan Bangunan 
 

Garisan Bangunan merupakan garisan untuk mengawal pembangunan di 

sepanjang jalan raya. Pembangunan, pembinaan, dan tambahan 

bangunan yang melepasi garisan bangunan yang sedia ada biasanya tidak 

diizikan. Hal ini wujud bagi menjamin keselamatan, kesihatan, dan 

keselesaan penduduk setempat. Selain itu, ia turut digunakan dalam 

menentukan kedudukan bangunan di dalam plot yang diluluskan itu 

berkaitan dengan sempadan-sempadan plot kejiranan.  

 

 

Hak Milik Pajakan 
 

Hak milik pajakan akan diperolehi oleh penyewa apabila suatu urus niaga 

di antara pemilik tanah atau pemberi sewa kepada seorang yang lain atau 

dikenali sebagai penyewa dibuat. Urus niaga yang dibuat tersebut 

membolehkan pihak penyewa mendapat hak kepentingan dalam tanahnya 

bagi suatu tempoh yang kurang daripada milik kekal dan kurang daripada 

tempoh maksimum yang dimilik pemberi sewa. Dengan itu, penyewa akan 

diberi hak untuk menggunakan tanah tersebut dengan sepenuhnya tanpa 

sebarang gangguan daripada pemilik tanah atau sesiapa sahaja yang 

mempunyai tuntutan ke atasnya.  

 

Jika pajakan tersebut hanya melibatkan sebahagian bangunan sahaja, 

tetapi pihak penyewa perlulah sentiasa memastikan bumbung rumah, 

dinding utama, longkang serta segala kelengkapan yang digunakan 

bersama berada dalam keadaan yang baik. Selain itu, semasa pajakan 

masih berkuatkuasa pihak penyewa juga mempunyai hak untuk tidak 

membayar sewa sekiranya terdapat mana-mana bahagian pada bangunan 

yang dipajak itu tidak dapat digunakan atau diduduki atas sebab selain 

daripada kecuaian penyewa itu sendiri sehinggalah bangunan tersebut 

diperbaiki. Menurut Seksyen 232, Kanun Tanah Negara sekiranya 

bangunan tersebut masih belum dibaiki atau dapat diduduki, maka pihak 

penyewa mempunyai pilihan untuk menamatkan pajakan tersebut dengan 

memberikan satu bulan notis bertulis kepada pemiliknya. 

 

 

Jawatankuasa Perancang Negeri 
 

Menurut Seksyen 4, Akta 172 yang menyatakan bahawa suatu 

Jawatankuasa Perancang Negeri (JPN) hendaklah ditubuhkan untuk tiap-

tiap negeri bagi melaksanakan dasar-dasar am dalam perancangan 

pemajuan dan juga penggunaan semua tanah serta bangunan dalam 

kawasan tiap-tiap Pihak Berkuasa tempatan Negeri. Jawatankuasa ini 

biasanya terdiri daripada beberapa pihak utama, seperti:- 

 

a) Seorang pengerusi iaitu Menteri Besar atau Ketua Menteri 

Negeri; 

b) Seorang Timbalan Pengerusi iaitu seorang ahli Majlis 

Mesyuarat Kerajaan Negeri yang dilantik oleh PBN; 

c) Setiausaha Kerajaan Negeri; 

d) Pengarah Perancanga Bandar dan Desa Negeri yang juga 

menjadi Setiausaha Jawatankuasa; 

e) Pengarah Tanah dan Galian Negeri; 

f) Pengarah Unit Perancang Negeri, jika ada; 

g) Pengarah Kerja Raya Negeri; 

h) Penasihat Undang-undang Negeri; 

i) Tidak lebih daripada empat ahli lain yang hendaklah 

dilantik oleh Pihak Berkuasa Negeri. 

Di antara tugas-tugas Jawatankuasa Perancang Negeri yang telah 

dinyatakan dalam Akta 172 adalah seperti berikut: 

 

a) Menggalakkan pemeliharaan, penggunaan dan 

pembangunan semua tanah di dalam Negeri sesuai dengan 

polisi kebangsaan; 

b) Memberi nasihat kepada Kerajaan Negeri mengenai 

perkara-perkara yang berkaitan dengan pemeliharaan, 

penggunaan dan pembangunan tanah di dalam negeri; 

c) Mengusaha, membantu dan menggalakkan pemungutan, 

penyelenggaraan dan penyiaran perangkaan, buletin dan 

monograf serta lain-lain publisiti yang berkaitan dengan 

perancangan bandar dan desa serta cara kerjanya. 

 

 

Kawalan Kepadatan 
 

Kawalan kepadatan bertujuan menyeimbangkan aktiviti-aktiviti yang 

terdapat di sesuatu bangunan dan kawasan persekitaran supaya manusia 

dan kenderaan dapat mencapai tahap pergerakan yang memuaskan dan 

selesa. Kriteria pengawalan ini diguna dan dipraktikkan khususnya di 

kawasan yang terdapat kepesatan aktiviti dan pembangunan yang tinggi.  

 

Kawalan kepadatan mempunyai beberapa objektif. Antaranya ialah:  

 

a. Mengamalkan kawalan kepadatan seperti mengehadkan 

bilangan penduduk dan ruang lantai dapat menjamin serta 

mencapai kecukupan pergerakan. Kawalan dibuat pada 

peringkat awal untuk mengelakkan berlaku masalah 

kesesakan. Jika kesesakan berlaku, langkah memulihkannya 

sukar dibuat. Itulah sebabnya kawalan pada peringkat awal 

diperlukan. 

b. Mewujudkan persekitaran yang baik dan selesa. Kawalan 

kepadatan dipercayai berupaya mewujudkan bangunan-

bangunan yang mencukupi dan ruang lapang di sekitarnya. 

Kawalan ini dapat juga melahirkan satu persekitaran yang 

sesuai dan cukup dengan cahaya matahari dan udara. 

c. Pemeliharaan dan pembangunan semula. Dengan mengenakan 

kawalan kepadatan, beberapa bangunan penting dan tertentu 

dikekalkan. Pembangunan semula hanya dilakukan apabia 

diperlukan, dan ini tentulah menjimatkan kos. 

 

 

 

Kawalan Pembangunan 
 

Kawalan pembangunan adalah merupakan suatu dasar atau peraturan 

yang telah ditetapkan oleh jabatan atau bahagian dalam kerja-kerja 

pembangunan setempat. Pada dasarnya, ianya mempunyai sekatan-

sekatan dan syarat-syarat yang ditentukan oleh Pihak Berkuasa 

Tempatan ke atas setiap perancangan dan pembangunan reruang akan 

lebih tersusun dan menyeluruh sekaligus ia akan dapat tercapai melalui 

penilaian dan memaksimakan sumber-sumber semulajadi. Secara 

umumnya, kawalan pembangunan ini dapat memainkan peranan-

peranannya seperti berikut: 

 

a) Memastikan pembangunan tanah pada tahap yang optima 

iaitu pembangunan yang mencapai keseimbangan dalam 

pembangunan fizikal, sosial dan ekonomi. 

b) Memastikan penggunaan, pembangunan dan pemeliharaan 

tanah akan bersesuaian dengan keperluan manusia supaya 

tidak menimbulkan konflik dan kesan negatif pada masa 

akan datang. Maka, menerusi perancangan, keperluan dan 

kemudahan awam untuk memenuhi permintaan penduduk 

dapat dibangunkan dengan lebih sistematik. 

c) Mengadakan sistem infrastruktur yang lengkap seperti 

pergerakan lalulintas dalaman dan luaran, sistem 

pembentungan, peruntukan tempat letak kereta, bekalan 

air, elektrik dan telefon yang dapat meningkatkan kualiti 

kehidupan penduduk setempat. 

d) Memastikan pembangunan yang dirancang itu selaras 

dengan dasar-dasar negara, Rancangan Struktur dan 

Rancangan Tempatan supaya sistem perancangan yang 

diwujudkan untuk mengatur, mengawal dan merancang 

dapat dilaksanakan mengikut pelan dan dasar-dasar 

berkaitan.  

 

Kawasan Berbukit 

 

 

Kawasan Plinth 
 
Kawasan Plinth adalah bahagian kawasan yang dari sesuatu lot yang 

akan diliputi oleh bangunan. 

 

 

Kawasan Tindakan 
 

Kawasan Tindakan adalah merupakan kawasan bermasalah yang 

memerlukan keutamaan dalam membuat perancangan atau tindakan 

segera dalam sesebuah perancangan (Seksyen 8 (5)). Hal ini telah turut 

diperuntukan dalam Akta 172 yang mana memerlukan Pihak Berkuasa 

Tempatan mengenal pasti kawasan tindakan dalam penyediaan 

rancangan struktur. Pengenalpastian kawasan tindakan tersebut adalah 

bagi tujuan membangunkan semula atau memperbaiki keadaan yang 

sedia ada berdasarkan kepada rancangan tempatan berkenaan. 

Kebenaran Merancang 
 

Kebenaran merancang merupakan kebenaran yang  diberikan oleh pihak 

Berkuasa Tempatan yang membolehkan sesuatu pembangunan dapat 

dijalankan. Menurut Seksyen 19(1), “tiada seorang pun, lain daripada 

pihak berkuasa tempatan boleh memula, mengusaha atau menjalankan 

apa-apa pemajuan melainkan apa-apa pemajuan melainkan kebenaran 

merancang berkenaan dengan pemajuan itu telah diberikan kepadanya di 

bawah Seksyen 22 atau dilanjutkan di bawah Seksyen 24(3)”. 

Walaubagaimanapun, peruntukan seksyen kecil (1) menyatakan bahawa 

terdapat beberapa keadaan yang tidak memerlukan kepada kebenaran 

merancang. Antaranya:- 

 

a) Bagi menjalankan kerja-kerja yang perlu bagi 

penyelenggaraan, pembaikan, atau apa-apa perubahan lain 

bagi sesuatu bangunan, iaitu kerja-kerja yang menyentuh 

hanya bahagian dalam bangunan itu atau tidak. 

b) Bagi mana-mana pihak berkuasa tempatan yang 

ditubuhkan oleh undang-undang untuk mengadakan 

keperluan-keperluan menjalankan apa-apa kerja bagi 

maksud memasang, memeriksa, memperbaiki atau 

memperbaharui mana-mana parit, pembentung, paip, kabel, 

atau lain-lain lagi. 

c) Bagi apa-apa korekan termasuk korekan telaga atau untuk 

telaga yang dibuat bagi kegunaan pertanian dalam 

kawasan-kawasan yang dizonkan untuk pertanian. 

d) Bagi menjalankan tanah untuk bangunan yang mempunyai 

tempoh tidak lebih daripada satu bulan atau tempoh yang 

lebih lanjut mengikut kebenaran pihak berkuasa tempatan. 

e) Bagi membina bangunan-bangunan sementara untuk 

menampung pekerja-pekerja yang terlibat dengan 

pembinaan yang mana tapak pembinaanya telah diberikan 

kebenaran merancang. 

f) Bagi penggunaan mana-mana tanah atau bangunan dalam 

perkarangan sesuatu tempat tinggal bagi apa-apa maksud 

yang berkaitan. 

g) Bagi membuat apa-apa perubahan secara matan kepada 

penggunaan tanah atau bangunan yang ditetapkan oleh 

pihak berkuasa negeri sebagai suatu perubahan matan yang 

biasanya kebenaran merancang tidak perlu. 

 

Antara tujuan kebenaran merancang diadakan adalah bagi memastikan 

semua pemajuan dan penggunaan tanah oleh seseorang individu atau 

pemaju-pemaju dijalankan dalam keadaan yang teratur dan tidak 

menyebabkan masalah pencemaran dan kacauganggu, kesesakan 

lalulintas dan tambahan beban infrastruktur, banjir dan lain-lain kesan 

yang tidak diingini kepada persekitaran. 

 

Kepadatan 

 

 

Kerja Tanah 
 

Kerja tanah adalah merujuk kepada sebarang aktiviti yang dijalankan 

melibatkan perbuatan mengorek, meratakan, menimbus dengan apa-apa 

bahan, atau apa-apa perbuatan lain yang menyentuh atau menggangu 

mana-mana tanah. 

 

Ketinggian Bangunan 

Laporan Cadangan Pemajuan 
 

Akta Perancangan Bandar dan Desa (Pindaan) 1995 (Akta A933) iaitu 

pindaan bagi sebahagian peruntukan peruntukan Akta Perancangan 

Bandar dan Desa, 1976 (Akta 172) telah secara rasminya diterima untuk 

digunapakai pada 20 Oktober 1995. Melalui Akta A933, iaitu di bawah 

Seksyen 21A telah memperuntukan penyediaan Laporan Cadangan 

Pemajuan (LCP) bagi tujuan kebenaran merancang. Bagi memudahkan 

pengurusan dan penyelarasan proses kebenaran merancang di setiap 

negeri di Semenanjung Malaysia (setelah dikuatkuasakan), penyediaan 

Laporan Cadangan Pemajuan telah dipecahkan kepada dua peringkat. 

Peringkat pertama iaitu LCP I disediakan bagi urusan berkaitan dengan 

dasar atau bagi tujuan tukar syarat tanah, sementara peringkat kedua 

iaitu LCP II disediakan bagi urusan kebenaran merancang untuk 

kelulusan susunatur terperinci dan pecah sempadan tanah. 

 

 

Laporan Pemeriksaan 
 

Merujuk kepada seksyen 7 (1), Akta 172, Laporan Pemeriksaan adalah 

merupakan satu dokumen yang membentangkan hasil-hasil penemuan 

yang meliputi perkara-perkara seperti berikut: 

 

a) Penerangan tentang skop, konsep dan proses penyediaan 

Rancangan-Rancangan Struktur bagi Kawasan 

Pemeriksaan. 

b) Penemuan-penemuan hasil daripada pemeriksaan yang 

telah dijalankan. 

c) Pembentangan masalah-masalah dan isu-isu utama yang 

dialami oleh Kawasan Pemeriksaan. 

d) Perumusan cadangan-cadangan am bagi mengatasi 

masalah-masalah tersebut. 

Laporan ini adalah bertujuan untuk meningkatkan kefahaman orang 

awam terhadap konsep, bentuk dan kandungan Draf Rancangan Struktur 

(RS). Selain itu, ia juga akan dapat dijadikan panduan dalam membuat 

perwakilan-perwakilan mereka dengan hanya mengutarakan isu-isu 

utama dan struktural berkaitan dengan kawasan pemeriksaan tersebut. 

Penyediaan Laporan Pemeriksaan ini adalah berdasarkan kepada 

maklumat, data dan penemuan-penemuan dari 11 kajian teknikal.  

 

 

Lembaga Rayuan 
 

Menurut Seksyen 36(15) Akta Perancangan Bandar dan Desa 1976 (Akta 

172), Lembaga Rayuan ditubuhkan di dalam dan bagi Negeri supaya 

pemohon-pemohon boleh membuat rayuan apabila permohonan mereka 

ditolak atau apabila mereka berkeberatan dengan syarat-syarat yang 

dikenakan ke atas kebenaran merancang. Kedua-dua belah pihak, iaitu 

pemohon dan pihakberkuasa perancangan tempatan mempunyai hak 

untuk didengar oleh Lembaga Rayuan manakala keputusan yang 

dibuatnya adalah muktamad dan tidak boleh dipersoalkan dalam mana-

mana mahkamah. Namun begitu, Akta 172 hanya menetapkan dalam 

keadaan tertentu sahaja di mana rayuan boleh dikemukakan untuk 

pertimbangan Lembaga. 

 

Majlis Bandaraya 

Majlis Daerah 

Majlis Perbandaran 

Muka Bangunan 

Nisbah Plot 
 

Nisbah plot didefinisikan sebagai nisbah antara jumlah keluasan ruang 

lantai dengan keluasan tapak pembangunan termasuk serahan jalan atau 

anjakan bangunan. piawaian bagi kawalan ini ditentukan di kawasan 

pusat bandar dan digunakan sebagai asas dalam meluluskan permohonan 

perncangan. Jika nisbah plot yang ditentukan adalah 1:3, maka jumlah 

ruang lantai maksima yang boleh dibangunkan adalah tiga kali keluasan 

tapak. 

 

“Nisbah antara jumlah luas lantai sesuatu bangunan dengan luas plot 

bangunan sebagaimana diukur antara garisan-garaisan sempadan atau 

jika tidak ada garisan-garisan sempadan antara garisan-garisan 

sempadan sementara”. (Akta Perancangan Bandar dan Desa 1976, Akta 

172). 

 

Matlamat utama sistem kawalan nisbah plot selalunya dilihat sebagai 

satu mekanisme yang boleh mengurangkan kadar kesesakan di pusat 

bandar dengan cara menghadkan jumlah ruang lantai yang boleh 

dibangunkan di pusat bandar tersebut. Andaian yang digunakan adalah 

pertambahan ruang lantai akan menjanakan lalulintas ke bandar. Selain 

daripada itu, nisbah plot juga dikaitkan dengan mengawal ‘bulk’ 

bangunan, pengcahayaan dan pengudaraan serta mampu untuk 

mewujudkan alam sekitar yang lebih baik. 

 

 

Notis Beli 
 

Seksyen 37(1) Akta 172 menyatakan notis beli adalah merupakan suatu 

notis yang dikeluarkan oleh pemilik tanah kepada Pihak Berkuasa 

Perancang Tempatan yang mendapati bahawa tanahnya tidak lagi boleh 

digunakan secara berfaedah  setelah permohonan kebenaran 

merancangnya tidak diterima oleh pihak yang berkuasa atas sebab 

tertentu. Penyampaian notis beli ini adalah bagi meminta Pihak Berkuasa 

Perancang Tempatan agar dapat membeli tanah tersebut. Bagi 

menyokong kepada notis beli tersebut, pihak pemilik tanah mestilah 

menyertakan bersama-sama fakta-fakta atau sebab-sebab permohonannya 

itu. Suatu penyiasatan akan dijalankan oleh Pihak Berkuasa Perancang 

Tempatan ke atas tuntutan itu dan jika didapati notis beli tersebut adalah 

mengikut keperluan yang dikehendaki maka ianya akan terus dibawa ke 

Pihak Berkuasa Negeri untuk dipertimbangkan secara sewajarnya.   

 

Notis Penguatkuasa 

 

 

Notis Permintaan 
 

Menurut Seksyen 30, Akta 172 Notis Permintaan adalah merupakan notis 

yang dikeluarkan oleh Pihak Berkuasa Perancang Tempatan dengan 

kelulusan Pihak Berkuasa Negeri kepada pemunya tanah atas sebab-

sebab seperti berikut: 

 

a) Sesuatu kegunaan tanah tersebut patut diberhentikan; 

b) Syarat-syarat perlu dikenakan di atas penggunaan yang 

berterusan; 

c) Apabila sesuatu bahagian atau kerja di atas sesuatu tanah 

perlu diubah. 

 

Dalam hal ini, notis permintaan ini akan meminta supaya pemunya tanah 

tersebut supaya berhenti daripada terus menggunakannya. Selain 

daripada itu, ianya akan turut menyatakan syarat-syarat yang dikenakan 

bagi penggunaan yang berterusan dan turut menyarankan supaya 

langkah-langkah yang dinyatakan akan diambil tindakan oleh pemunya 

tanah. Walaubagaimanapun, seseorang yang mendapat notis permintaan 

ini boleh membuat rayuan kepada Lembaga Rayuan sebagaimana yang 

dinyatakan dalam Seksyen 30 (2). Pihak pemunya tanah juga boleh 

membuat tuntutan kepada Pihak Berkuasa Perancang Tempatan 

sekiranya tanah yang dimilikinya itu menanggung kerugian akibat 

daripada mematuhi notis permintaan tersebut.   

 

 

Pampasan 
 

Pampasan adalah merupakan bayaran yang dibuat ke atas setiapa tanah 

yang diambil. Menurut Perkara 13, Perlembagaan Malaysia pampasan 

yang diberikan itu haruslah memadai dengan harga sepatutnya. Sebelum 

bayaran pampasan dibuat suatu siasatan perlu dijalankan dengan segera 

oleh pihak pemungut yang menilai amaun pampasan yang paling sesuai 

diberikan. Biasanya penilaian yang dibuat adalah berdasarkan kepada 

harga pasaran semasa.  

 

 

Pecah Bahagian Tanah 
 

Pecah Bahagian Tanah adalah tanah yang dipegang di bawah hakmilik 

tetap Pejabat Pendaftar atau hakmilik Pejabat Tanah, oleh dua orang 

atau lebih sebagai tuanpunya bersama adalah dipecah bahagikan supaya 

meletakkan pada tiap-tiap seorang daripada mereka itu di bawah satu 

hakmilik berasingan, satu bahagian tanah yang keluasannya adalah 

berkadar sehampir yang mungkin kepada bahagiannya yang belum 

dipecah dari keseluruhannya. 

 

Seksyen 140 (2) Kanun Tanah Negara telah menyatakan bahawa, jika 

ketiadaan arahan yang berlawanan daripada Pihak Berkuasa Negeri, 

kelulusan pecah bahagian hendaklah diberi oleh Pesuruhjaya Tanah dan 

Galian Negeri apabila tanah tersebut berada di bawah hakmilik Pejabat 

Pendaftar. Bagi tanah yang berada di bawah hakmilik Pejabat Tanah pula 

akan dikendalikan oleh Pejabat Harta Tanah (PHT). Pecah bahagian 

 Glosari-14



Ensiklopedia Prosedur dan Undang-undang Perancangan Bandar dan Desa 

tanah hanya boleh dilaksanakan apabila semua syarat yang telah 

ditentukan di bawah Seksyen 141, Kanun Tanah Negara dipenuhi.  

 

 

Pecah Sempadan Tanah 
 
 
Pecah Sempadan Tanah adalah merupakan tanah yang dipegang di bawah 

hakmilik tetap, sama ada hakmilik Pejabat Pendaftar atau hakmilik 

Pejabat Tanah, dipecah sempadan kepada dua bahagian atau lebih yang 

mana setiap satunya untuk dipegang oleh tuanpunya yang sama atau 

tuanpunya-tuanpunya bersama yang sama di bawah hakmilik-hakmilik 

yang berasingan. 

 

Pada asalnya, persetujuan semua pemilik bersama adalah sangat perlu 

dalam membuat proses pecah sempadan tanah ini. Walaubagaimanapun, 

dalam Seksyen 141A telah membolehkan mana-mana pemilik berasam 

yang memegang bahagian majoriti tanah tersebut boleh memohon 

mendapatkan pecah sempadan tanah sebarang kemungkinan permohonan 

itu boleh di‘veto’ oleh pemilik bersama yang lain. 

 

Menurut Seksyen 135(2), kelulusan pecah sempadan tanah ini hendaklah 

diberikan oleh Pesuruhjaya Tanah dan Galian Negeri jika tanah tersebut 

dipegang di bawah hakmilik Pejabat Pendaftar manakala bagi tanah yang 

berada di bawah hakmilik Pejabat Tanah, maka proses ini akan 

diluluskan oleh Pejabat Harta Tanah. Ini akan hanya dapat dilaksanakan 

apabila tiadanya arahan yang berlawanan dengan pihak berkuasa negeri. 

Pecah sempadan ini juga akan hanya dapat dilakukan apabila semua 

syarat-syarat yang di tentukan di bawah Seksyen 136 Kanun Tanah 

Negara dipenuhi. 

Pelan Konsep 

Pelan Pengezonan 
 

Pelan pengezonan adalah merupakan pelan yang menunjukkan dan 

menerangkan tentang penggunaan tanah pada masa kini dan juga 

cadangan untuk masa hadapan. Keadah ini merupakan salah satu cara 

untuk mengawal pembangunan yang mana ianya menggariskan polisi 

perancangan untuk menjamin perancangan yang baik dapat 

dilaksanakan. Selain itu, pelan pengezonan ini juga dapat membawa 

kebaikan dari segi pengawalan isu konflik kegunaan tanah, konflik 

pergerakan, dan konflik antara kepentingan. Antara jenis kegunaan tanah 

adalah dalam bentuk perumahan, kawasan lapang, perniagaan, institusi, 

industri dan sebagainya lagi.  

 

 

Pelan Susunatur 
 

Pelan Susunatur adalah merupakan salah satu jenis pelan dalam pelan 

tempatan. Pelan susunatur ini direka bentuk berdasarkan kepada idea, 

teknik, dan konsep supaya dapat mencerminkan sesuatu bentuk komuniti 

secara menyeluruh bagi sesebuah kawasan agar sejajar dengan objektif 

dan matlamat perancangan serta piawaian perancangan sesebuah 

komuniti.. Di samping itu, sesuatu reka bentuk pelan susunatur juga 

turut mempertimbangkan faktor fizikal yang mana kesesuaian di antara 

konsep dan topografi akan mempengaruhi antara satu sama lain. 

Biasanya dalam membuat reka bentuk pelan susunatur ini, beberapa 

proses akan dilalui, seperti:- 

 

a) Menyediakan atau memastikan objektif dan tujuan kajian 

tapak. 

b) Menjalani kajian perancangan. 

c) Menganalisis tapak/ kawasan dan data. 

d) Membuat unjuran dan memastikan permintaan aspek-aspek 

tertentu. 

e) Mewujudkan pelan-pelan kosep atau strategi pilihan. 

f) Menyediakan pelan susunatur berdasarkan konsep atau 

pelan strategi yang terpilih. 

 

 

Pelan Tapak 
 

Pelan tapak adalah merupakan sebahagian daripada pelan tempatan yang 

kini digunakan oleh majlis-majlis perbandaran di Malaysia untuk 

kawalan pembangunan. Pelan tapak biasanya lebih mirip kepada 

perancangan fizikal sebagai asas pelaksanaan polisi dan objektif pelan 

tempatan.Selain itu, pelan tapak juga merupakan pelan-pelan 

perumahan, pusat bandar, rekreasi, dan komuniti (perumahan termasuk 

kemudahan awam). Kelausan tapak yang sering dirancangkan untuk 

penyediaan pelan tapak di Malaysia berbeza mengikut jenis kegunaan dan 

hak milik sesuatu bidang tanah. 

 

 

Pelan Tindakan 
 

Pelan ini merujuk kepada kawasan tindakan yang telah ditentukan di 

dalam pelan struktur. Ianya melibatkan perkara-perkara yang berkaitan 

dengan pembangunan yang pesat dan intensif, serta pembangunan semula 

yang difikirkan perlu dalam tempoh lima tahun. 

 

Pembangunan Ac-Hoc 

 

 

Pembangunan 'Infill' 
 

Pembangunan ‘Infill’ adalah merupakan cadangan pembangunan atau 

pembangunan semula beberapa unit rumah sesebuah, rumah teres atau 

rumah kedai yang terletak di sekeliling pembangunan yang sedia ada. 

Cadangan pembangunan ini tidak berbeza dengan pembangunan 

bersebelahan dari segi ketinggian dan skala. 

 

 

Pemeliharaan Pokok 
 

Pemeliharaan pokok adalah bagi mengawal penebangan pokok yang 

diancam kepupusan atau yang mempunyai nilai istimewa. Dalam hal ini, 

Seksyen 35A telah menyatakan bahawa Pihak Berkuasa Perancang 

Tempatan mempunyai kuasa untuk mengeluarkan perintah pemeliharaan 

pokok supaya gejala ini tidak berlaku secara berleluasa. Selain itu, 

Bahagian VA Akta 172 turut membuat peruntukan yang telah 

memberikan perlindungan khas kepada pokok-pokok matang untuk 

memastikan pokok matang tidak ditebang dan sistem ekologi semasa 

sesuatu kawasan dikekalkan apabila pembangunan dijalankan. Bagi 

tujuan ini juga, Seksyen 35H telah menetapkan semua pokok yang 

mempunya lilitan lebih dari 0.8 meter tidak boleh ditebang kecuali 

mendapat keizinan daripada Pihak Berkuasa Perancang Tempatan. 

Keizinan secara bertulis adalah perlu dalam hal ini yang mana ia akan 

turut menyatakan tentang penggantian pokok yang ditebang itu. Terdapat 

beberapa kategori pokok di bawah perintah ini iaitu: 

 

1. Pokok-pokok yang mengalami ancaman kepupusan. 

 

a) “Rare”  :Pokok yang jarang dan susah ditemui                            

b) “Endemic” : Pokok yang jarang ditemui dan tumbuh di  

                                      tempat-tempat tertentu sahaja. 

c) “Endangered” : Pokok yang jarang ditemui  dan diancam. 

 

2. Pokok-pokok istimewa 

 

a) Nilai Tersendiri :Pokok yang mempunyai kepentingan    

dari    segi keindahan semulajadi atau 

sumbangan estetika terhadap 

landskap. 

b) Nilai Sejarah  : Pokok yang mempunyai kaitan 

dengan  nilai sejarah kawasan 

tempat ianya ditanam. 

c) Tanaman Kenamaan : Pokok yang ditanam oleh orang  

                                                 kenamaan sempena sesuatu upacara. 

 

 

Penanaman Semula 
 

Menurut Seksyen 35A (2)(b) Akta 172 telah membuat peruntukan bagi 

memastikan pokok-pokok ditanam atau diganti melalui penanaman 

semula mengikut cara yang ditentukan oleh Pihak Berkuasa Perancang 

Tempatan. Dalam hal ini, seseorang yang melakukan penebangan pokok 

yang yang tertakluk di bawah perintah ini akan didenda sehingga RM 

50,000 jika tidak menggantikannya. Di samping itu, menurut Seksyen 35E 

(1) Akta 172 seseorang yang bersalah menebang pokok itu adalah 

tertakluk di bawah perintah pemeliharaan pokok dan haruslah 

menggantikan pokok itu dengan menanam pokok yang lain yang terdiri 

daripada: 

 

a) Saiz dan spesis yang sesuai; 

b) Di tempat yang sama atau berdekatan atau tempat yang 

lain; 

c) Dalam tempoh yang ditetapkan; dan 

d) Tertakluk kepada terma-terma dan syarat-syarat yang 

ditentukan oleh Pihak Berkuasa Perancang Tempatan serta 

budi bicara. 

 

Sekiranya orang yang bertanggungjawab menggantikan pokok itu tidak 

berbuat sedemikian dalam tempoh yang ditetapkan, maka Pihak 

Berkuasa Perancang Tempatan boleh mengambil tindakan 

menggantikannya. Walaubagaimanapun, segala perbelanjaan untuk 

menggantikan pokok itu akan ditanggung oleh orang yang berkewajipan 

itu. 

 

Penempatan Semula 

 

 

Pengambilan Tanah 
 

Pengambilan tanah adalah merupakan proses “pemidahan milik” atau 

mengambil hak milik sepenuhnya terhadap sesuatu harta daripada 

pemilik asal yang telah dilucutkan hartanya tanpa mengira sifat keluasan 

hak milik tersebut. Pertukaran hak milik ini menyebabkan pemilik asal 

akan kehilangan hak tersebut dan akan bertukar sepenuhnya kepada 

pihak lain tanpa meninggalkan sebarang baki. 

 

Menurut Seksyen 3, Akta Pengambilan Balik Tanah 1960, pengambilan 

balik tanah ini diberikan kuasa kepada Pihak Berkuasa Negeri bagi 

membolehkan tujuan-tujuan tetentu dapat dilaksanakan. Antaranya 

adalah seperti berikut: 

 

a) Untuk apa-apa maksud awam; 

b) Oleh mana-mana orang atau perbadanan yang menjalankan 

kerja yang pada pendapat Pihak Berkuasa Negeri adalah 

untuk keperluan awam; 

c) Untuk maksud perlombongan, kediaman, pertanian, 

perdagangan atau perindustrian. 

 

 

Penglibatan Awam 
 

Penglibatan awam di dalam proses perancangan pada amnya membawa 

maksud penyertaan penduduk setempat di dalam penyediaan polisi dan 

strategi yang melibatkan pembangunan sesuatu kawasan bandar (Goh 

Ban Lee). Penglibatan awam menerusi proses perancangan adalah di 

dalam penyediaan Rancangan Struktur dan Rancangan Tempatan. 

Penglibatan awam untuk Rancangan Struktur adalah pada peringkat 

Seranta Draf Laporan Pemeriksaan dan Seranta Draf Rancangan 

Struktur. Di bawah Rancangan Tempatan pula, penglibatan awam adalah 

pada peringkat Seranta Draf Rancangan Tempatan. Pada peringkat-

peringkat tersebut, penduduk setempat yang berada dalam ruang lingkup 

kawasan sesuatu rancangan (Rancangan Struktur dan Rancangan 

Tempatan) akan diberi peluang untuk memberikan pandangan, bantahan 

atau rayuan terhadap cadangan-cadangan yang akan dimuatkan dalam 

rancangan-rancangan tersebut dalam tempoh yang telah ditetapkan 

(Rujuk ‘Bantahan Awam’ untuk mendapatkan penjelasan yang lebih 

lanjut). 

 

 

Penilaian Kesan Alam Sekitar 
 

Penilaian Kesan Alam Sekitar atau juga dikenali dengan nama 

singkatnya sebagai Laporan EIA (Environmental Impact Assesstment) 

merupakan satu kajian untuk mengenal pasti, meramal, menilai dan 

memberi maklumat mengenai kesan-kesan kepada alam sekitar bagi 

sesuatu cadangan projek dan mengemukakan langkah-langkah tebatan 

sebelum projek berkenaan diluluskan dan dilaksanakan (JAS, 1994). Hasil 

kajian akan dirumuskan dalam bentuk laporan yang kemudiannya akan 

dikenali sebagai Laporan Penilaian Kesan Alam Sekitar (EIA). Pada 

kebiasaannya, hanya projek-projek pembangunan yang tertentu sahaja 

dikehendaki menyediakan laporan ini. Jabatan Alam Sekitar merupakan 

jabatan yang bertanggungjawab terhadap penyeliaan laporan ini. (Rujuk 

Bab 8 untuk keterangan lanjut). 

Penilaian Kesan Lalulintas 
 

Penilaian Kesan Lalulintas atau dikenali juga dengan nama TIA (Traffict 

Impact Assessment) merupakan satu kajian untuk menilai perubahan ciri-

ciri trafik dari cadangan pembangunan dan menterjemah perubahan ini 

kepada kesan pengangkutan di sekitar cadangan pembangunan. 

Penyediaan Laporan TIA ini juga adalah bergantung kepada jenis dan 

skala pembangunan.  

 

 

Perintah Pembangunan 
 

Perintah Pembangunan merupakan satu panggilan atau istilah yang 

digunakan di bawah Akta (Perancangan) Wilayah Persekutuan 1982 (Akta 

267) untuk kelulusan yang telah diberikan oleh pihak Dewan Bandaraya 

Kuala Lumpur selaku pihak berkuasa perancang tempatan bagi kawasan 

Wilayah Persekutuan terhadap permohonan sesuatu pembangunan yang 

berada di dalam kawasan pentadbirannya. Akta 267 telah mendefinasikan 

perintah pembangunan sebagai ‘perintah pembangunan yang dikeluarkan 
di bawah Akta ini yang memberi kebenaran perancangan dengan atau 
tanpa syarat bagi apa-apa pembangunan yang dinyatakan dalam perintah 
itu”. Penggunaan istilah ‘Perintah Pembangunan’ ini mempunyai maksud 

yang sama dengan penggunaan istilah ‘Kebenaran Merancang’ atau 

‘Kelulusan Pelan Susunatur / Tatatur’ di pihak berkuasa perancang 

tempatan yang lain. 

 

 

Perintah Pemeliharaan 
 

Perintah pemeliharaan ini dikeluarkan oleh Pihak Berkuasa Perancang 

Tempatan setelah pemeriksaan ke atas pokok-pokok yang terdapat dalam 

kawasanya siap dijalankan. Pihak Berkuasa Perancang Tempatan akan 

memaklumkan secara bertulis kepada pemilik tanah di mana di atasnya 

pokok-pokok yang terlibat dengan perintah pemeliharaan pokok. Jika 

pemilik tanah itu telah menyewakan tanahnya kepada pihak lain, adalah 

menjadi tanggungjawab pemilik tanah untuk memaklumkan kepada 

penyewa tanah tersebut.  Di bawah Seksyen 35A (2) Akta 172 yang mana 

memperuntukan perintah pemeliharaan pokok seperti berikut: 

 

a) Melarang mana-mana pokok, pokok-pokok-pokok atau 

kelompok pokok dari ditebang kecuali dengan kebenaran 

bertulis oleh Pihak Berkuasa Perancang Tempatan 

tertakluk kepada syarat; 

b) Mengkehendaki mana-mana pokok, pokok-pokok atau 

kelompok pokok ditanam atau diganti melalui penanaman 

semula mengikut cara yang ditetapkan oleh Jawatankuasa 

Perancang Tempatan. 

 

Suatu perintah pemeliharaan yang telah dikeluarkan ke atas mana-mana 

pokok hendaklah berkuatkuasa sehingga perintah itu dipinda atau 

dibatalkan oleh Pihak Berkuasa Perancang Tempatan di bawah Seksyen 

35G Akta 172. Di bawah Seksyen 35(4) seseorang yang melanggar 

peruntukan perintah pemeliharaan ini akan akan disabitkan kesalahan 

dan boleh didenda sehingga RM 50,000. 

 

 

Perubahan Matan 
 
Perubahan Matan adalah merupakan suatu bentuk pembangunan yang 

tidak melibatkan sebarang perubahan fizikal kepada tanah atau 

bangunan tetapi hanya melibatkan perubahan tentang penggunaan tanah 

atau bangunan tersebut sahaja. Sebagai contoh, sebuah bangunan yang 

dihuni sebagai rumah kediaman ditukar kegunaannya kepada pejabat 

tanpa mengubah struktur bangunan itu. Sekiranya sesuatu perubahan 

penggunaan tanah atau bangunan itu hanya melibatkan sesuatu yang 

kecil maka ia tidak menerbitkan perubahan matan. Menurut Seksyen 2(2), 

Akta 172 yang mana melihat perubahan matan kepada dua kategori 

utama iaitu: 

 

a) Perubahan matan tentang penggunaan tanah 

i. Tempat pembuangan sampah; dan 

ii. Penggunaan tanah yang tidak memenuhi peruntukan 

rancangan pemajuan. 

 

b) Perubahan matan tentang penggunaan bangunan 

i. Tambahan kepada bilangan unit dalam sesebuah 

bangunan; 

ii. Penggunaan bangunan yang pada mulanya bukan 

untuk kediaman manusia; 

iii. Perubahan atau tambahan kepada sesuatu 

bangunan; 

iv. Penggunaan bangunan yang bertentangan dengan 

peruntukan rancangan pemajuan; dan 

v. Penggunaan bangunan yang mula-mulanya yang 

dibina sebagai rumah tempat tinggal bagi maksud 

lain.   

 

Peta Cadangan 

Peta Lokasi 

Peta Subjek 

 

 

Piawaian Perancangan 
 

Piawaian perancangan mempunyai fungsi dan kepentingan yang pelbagai 

bentuk dan kegunaan. Dari satu aspek, piawaian perancangan merupakan 

sesuatu yang mengarah corak perancangan sesuatu kawasan supaya 

teratur mengikut syarat-syarat tertentu agar tidak berlaku sebarang 

konflik yang akan menggugat kualiti kehidupan dan persekitaran, 

 Glosari-24



Ensiklopedia Prosedur dan Undang-undang Perancangan Bandar dan Desa 

khususnya dalam perancangan perumahan. Dalam hal ini piawaian 

menjadi alat untuk rancangan dan kawalan pembangunan supaya sejajar 

dengan matlamat dan cita-cita untuk mewujudkan suatu persekitaran 

kehidupan yang selesa dari aspek sosial dan fizikal. Piawaian 

perancangan yang berbentuk peraturan ini juga merupakan langkah 

untuk menjamin satu susunan petempatan yang selesa, khususnya dalam 

kawalan guna tanah. 

 

Piawaian perancangan yang berbentuk positif mahupun normatif penting 

dijadikan sebagai panduan untuk mengoptimumkan tahap keselesaan 

fizikal mahupun sosial tanpa membuat sebarang perbandingan dan 

membenarkan sebarang toleransi dalam penggunaannya. Secara amnya, 

piawaian bolehlah dikatakan sebagai nisbah keseluruhan antara 

penduduk dengan tanah untuk semua fungsi dan biasanya digunakan 

untuk mengira jumlah ruang yang diperlukan untuk menghadapi 

pertambahan komponen penduduk dan komponen lain yang berubah dari 

masa ke semasa.  

 

 

Pihak Berkuasa Perancangan Tempatan 
 

Sesuatu kawasan hendaklah ditafsirkan sebagaimana diperuntukan 

dalam seksyen 5 dan berhubung dengan mana-mana tanah atau 

bangunan, ertinya pihak berkuasa prancang tempatan sebagaimana 

sedemikian bagi kawasan di mana tanah atau bangunan itu terletak. 

 

Tugas-tugas Pihak Berkuasa Perancang Tempatan 

1. Mengatur, mengawal dan merancang pemajuan dan penggunaan 

semua tanah dan bangunan dalam kawasannya; 

2. Mengusaha, membantu dan menggalakkan pemungutan, 

penyelenggaraan dan penyiaran perangkaan buletin dan monograf dan 

lain-lain siaran yang berhubung dengan perancang bandar dan desa 

dan metodologinya; dan 

3. Melaksanakan apa-apa tugas lain yang ditanggung ke atasnya dari 

semasa ke semasa oleh Pihak Berkuasa Negeri atau oleh 

Jawatankuasa. 

 

 

Pihak Berkuasa Tempatan 
 

Menurut Seksyen 5(1), Akta 172 tiap-tiap Pihak Berkuasa Tempatan akan 

menjadi Pihak Berkuasa Perancang Tempatan (PBPT) dan 

bertanggungjawab dalam membuat perancangan bagi kawasan yang 

terlibat dalam bidang kuasanya. Di antara fungsi-fungsi yang yang 

dimainkan oleh Pihak Berkuasa Perancang Tempatan adalah seperti:- 

 

a) Mengatur, mengawal dan merancang pembangunan serta 

penggunaan semua tanah dan bangunan dalam kawasanya; 

b) Menjalankan, membantu dan menaggalakkan 

pengumpulan, penyenggaraan dan penyiasatan statistik, 

buletin, monograf serta bahan-bahan lain mengenai 

perancangan bandar dan desa berserta metodologinya; 

c) Melaksanakan tugas-tugas lain seperti yang diarahkan oleh 

Jawatankuasa Perancang Negeri dari masa ke semasa. 

 

Power Of Attorney (Pa) 

 

 

Rancangan Pemajuan 
 

Rancangan Pemajuan adalah merupakan pelan pembangunan yang 

disediakan oleh Pihakberkuasa Tempatan yang terlibat untuk kawasanya 

di mana rancangan pemajuan itu akan mengemukakan dasar-dasar dan 

cadangan bagi mencapai objektif-objektif Pihakberkuasa Tempatan iaitu 

bagi memenuhi aspirasi sosial dan ekonomi penduduknya melalui 

struktur fizikal dan ekonomi yang selesa. Menurut Seksyen 7, Akta 172 

yang meminta supaya Pihakberkuasa Tempatan agar membuat 

pemeriksaan ke atas kawasanya yang meliputi segala aspek  agar objektif-

objektif yang dirangka akan tercapai. Dasar-dasar yang dibuat itu 

haruslah menjadi rangka kepada keputusan-keputusan perancangan yang 

akan dihasilkan dan candangan-cadangan pula mestilah merupakan 

kenyataan tindakan yang tegas. Konsep rancangan pemajuan meliputi 

dua kompenan yang disediakan dalam dua peringkat iaitu Rancangan 

Struktur yang merupakan dokumen dasar-dasar yang memerlukan 

kelulusan negeri dan Rancangan Tempatan yang dibuat terperinci dan 

boleh diterimapakai oleh pihakberkuasa perancangan tempatan. 

 

 

Rancangan Struktur 
 

Rancangan struktur adalah berkenaan dengan dasar-dasar jangka 

panjang yang meluas dalam menentukan peruntukan dan pertapakan 

tanah. Penekanan diberikan ke atas penyataan bertulis yang 

mengandungi dasar-dasar dan cadangan-cadangan serta justifikasinya. 

Untuk membantu pemahaman, rajah-rajah dan gambarajah-gambarajah 

juga menjadi sebahagian dari kandungan Rancangan Struktur. Sementara 

perkara-perkara terperinci bagi kegunaan tapak-tapak tertentu adalah 

menjadi fungsi Rancngan Tempatan. Oleh kerana Rancangan Struktur 

lebih berbentuk kenyataan-kenyataan dasar, maka rajah-rajah yang 

digunakan adalah rajah-rajah indikatif dan bukannya di atas asas-asas 

peta ukur rupabumi. 

 

 

Rancangan Tempatan 

Menurut Seksyen 12 Akta 172, Rancangan Tempatan hendaklah 

mengandungi suatu peta cadangan serta penyataan bertulis ; dan 

mempunyai fungsi-fungsi sebagai berikut- 

a) Menterjemahkan strategi-strategi rancangan struktur kepada 

cadangan-cadangan yang lebih terperinci dan mempunyai 

bentuk spatial; 

b) Menyediakan asas yang terperinci bagi kawalan pembangunan. 

Asas kawalan pembangunan mungkin melibatkan kriteria atau 

piawaian yang perlu diikuti bagi membangunkan sesuatu 

kawasan;  

c) Menyediakan asas untuk menyelaraskan keputusan 

perancangan; 

d) Menerangkan hal-ehwal perangan di dalam kawasan rancangan 

tempatan kepada orang awam. 

Secara umumnya, Rancangan Tempatan ini membolehkan pelan 

pembangunan disesuaikan dengan persekitaran yang sentiasa berubah 

kerana sifatnya yang lebih terperinci dan lebih tegas serta mempunyai 

kebolehlenturan dari segi pemakainya. Selain itu, Rancangan Tempatan 

ini dapat memberikan kemudahan kepada pihak-pihak yang terlibat 

dalam perancangan secara khusus atau orang awam untuk mengetahui 

secara lebih terperinci isu perancangan yang akan menjejaskan satu-satu 

kawasan. Hal ini membolehkan mereka yang terlibat mengambil tindakan 

yang sewajarnya. Keluasan kawasan sesuatu rancangan tempatan adalah 

berdasarkan kepada susunan hierarki bandar atau petempatan, 

kepadatan dan kerumitan isu yang dihadapi bagi kawasan kajian.  

 

 

Rezab Melayu 
 

Rezab Melayu adalah merupakan kategori tanah yang telah dikhaskan 

hanya untuk orang melayu. Dalam hal ini, orang bukan melayu tidak 

boleh memiliki dan membuat sebarang urus niaga berkaitan tanah rizab 

melayu tersebut seperti membuat pindah milik, pajakan, gadaian, lien dan 

sebagainya lagi. Tujuan rezab melayu ini diterapkan bagi menolong dan 

menjaga kepentingan bangsa melayu. 

 

Rezab Saliran 

Rezab Utiliti 

 

 

Serah Balik Kurnia Semula 
 

Serah Balik Kurnia Semula boleh didefinisikan sebagai pemulangan 

semula tanah, sama ada keseluruhan atau hak milik sementara oleh tuan 

punya tanah bermilik kepada Pihak Berkuasa Negeri untuk sesuatu 

tujuan tertentu di mana tanah tersebut kemudiannya akan dikembalikan 

semula oleh Pihak Berkuasa Negeri kepada tuan punya tanah berkenaan 

Seksyen 195 (1), Seksyen 203 dan Seksyen 204B Kanun Tanah Negara 

1965 (KTN). Perkara ini ada diperuntukan di dalam Kanun Tanah Negara 

iaitu di bawah Bahagian 12, Seksyen 165 hingga Seksyen 204. Penyerahan 

balik tanah ini biasanya dilakukan untuk membolehkan tuan punya tanah 

yang hendak membangunkan tanahnya supaya menyerahkan tanah 

tersebut kepada Pihak Berkuasa Negeri untuk diubah syarat supaya 

selaras dengan pelan perancangan yang diwujudkan oleh kerajaan. Selain 

itu, ia adalah bertujuan untuk meringkaskan prosedur di mana dengan 

cara ini, kelulusan ubah syarat tanah dan pecah sempadan atau 

penyatuan tanah dapat dipertimbangkan secara serentak. Dalam hal ini, 

permohonan tukar syarat tidak perlu lagi dibuat dan secara automatiknya 

tanah tersebut menjadi tanah kerajaan yang bebas dari apa-apa syarat 

atau sekatan [Seksyen 199 (1), Seksyen 202 (1), Seksyen 204E (3), 204G 

(2), Kanun Tanah Negara]. 

Seranta 
 

Seranta merupakan salah satu peringkat penglibatan awam dalam 

penyediaan Rancangan Struktur. Menurut Seksyen 9 (1), Akta 172 yang 

menyatakan “ bahawa seranta adalah diberi di dalam kawasannya kepada 
laporan pemeriksaan di bawah seksyen 7 dan kepada perkara-perkara 
yang dicadangkannya untuk dimasukkannya ke dalam rancangan itu”. 
Dalam hal ini, Pihak Berkuasa Perancangan tempatan perlulah bertindak 

mengumumkan atau memberitahu orang ramai akan penyediaan laporan 

pemeriksaan dalam proses pelan struktur untuk memberikan peluang 

kepada orang ramai melibatkan diri dalam perancangan tersebut. 

Pernyertaan awan yang secukupnya bererti seranta telah dijalankan 

sepenuhnya mengikut apa yang telah ditetapkan oleh akta.  

 

Selain itu, mengikut Seksyen 9 (2), Akta 172 menyatakan setelah 

Rancangan Struktur diserahkan kepada Jawatankuasa, Pihak Berkuasa 

Perancangan Tempatan hendaklah membuat seranta melalui penyiaran 

notis pemberitahuan draf Rancangan Struktur yang telah siap untuk 

dipamerkan dalam tiga keluaran dari sekurang-kurangnya dua akhbar 

tempatan, satu daripadanya ialah dalam bahasa kebangsaan. Dalam notis 

pemberitahuan, Pihak Berkuasa Perancangan Tempatan hendaklah 

menyatakan salinan-salinan rancangan yang boleh didapati untuk 

diperiksa di peringkat Pihak Berkuasa Perancangan Tempatan dan di 

tempat lain yang ditentukan serta masa yang diperuntukan untuk tujuan 

itu. 

 

 

Tukar Syarat Tanah 
 

Di bawah Seksyen 124 Kanun Tanah Negara, pemilik tanah boleh 

memohon untuk penukaran atau perubahan mana-mana kategori 

penggunaan tanah. Oleh itu, jika tanah itu termasuk dalam kategori 

pertanian, dan pemilik ingin menggunakan tanah tersebut untuk tujuan 

lain, misalnya, membina bangunan yang besar, dia haruslah mesti 

memohon kepada pihak kepada pihak berkuasa negeri di bawah Seksyen 

124 untuk penukaran penggunaan tanah tersebut daripada “pertanian” ke 

“bangunan”. 

  

Undang-Undang Bertulis 
 

Undang-Undang Bertulis adalah merujuk kepada Perlembagaan 

Persekutuan dan Negeri di dalam sesuatu kanun atau statut. Secara 

umumnya, ianya meliputi perkara-perkara seperti berikut: 

 

a) Perlembagaan Persekutuan adalah undang-undang 

tertinggi di negera ini berserta perlembagaan-perlembagaan 

ke tiga belas negeri yang menjadi persekutuan. 

b) Perundangan yang diperbuat oleh Parlimen dan Dewan-

Dewan Negeri mengikut kuasa yang diberikan oleh 

perlembagaan masing2. 

c) Perundangan kecil atau yang dikuasakan diperbuat oleh 

seseorang atau badan-badan di bawah kuasa yang 

dibenarkan kepada mereka oleh Akta Parlimen atau 

Enakmen Dewan-Dewan Negeri.  

 

 
Undang-Undang Kecil 
 

Perkara ini telah didefinisikan di dalam Akta Tafsiran , 1967 sebagai 

“apa-apa perisytiharan, kaedah, peraturan, perintah, pemberitahuan, 
perundangan kecil, atau suratan lain yang diperbuat mengikut mana-
mana Ordinan, Enakmen atau kauas-kuasa sah yang lainya dan 
mempunyai kuat kuasa perundangan”. Menurut kuat kuasa perundangan 

masing-masing, Parlimen dan Dewan-Dewan Negeri boleh memberikan 

kuasa atau mewakilkan sebahagian daripada kuasa-kuasa perundangan 

mereka kepada seseorang atau sesuatu badan, lazimnya kepada yang di-

Pertuan Agong, seorang Menteri atau Pihak Berkuasa Tempatan, seperti 

Lembaga Bandaran. Selain itu, perundangan yang memberikan kuasa 

membuat undang-undang dikenali sebagai akta induk. Manakala, 

perundangan yang dibuat ekoran daripada kuasa yang diberikan dikenali 

sebagai perundangan perwakilan atau perundangan kecil. 

 

Warta Negeri 

Zon Penampan 

Zon Perancangan 

